
Hoofstuk 6 

6:1-15. Die vermeerdering van die brood. 

Die wonder van die broodvermeerdering kom in al die Evangelies voor.  Hier konsentreer die 
uitleg slegs op die gegewens wat die Johannesevangelie bygevoeg het.  Johannes beskryf 
die broodvermeerdering as ‘n wonderteken.  ‘n Eetmaal het in die Ou Testament dikwels op 
‘n voorspoed gedui (vgl Pred 3:13; 5:17; 8:15) en veral ook as ‘n seën wat die volk van God 
in die beloofde land sal geniet (vgl ook Jes 1:19; Jer 15:16; Eseg 2:8; 3:1).  God sorg ook vir 
Sy volk in die woestyn met manna (Ps 78:24).  Gedurende Jesus se bediening was die See 
van Galilea die algemene noemnaam, maar later toe die Evangelie geskryf is, was sy 
amptelike naam See van Tiberias (die dorpie aan die see is in 22 n.C. gestig en is vernoem 
na die keiser Tiberius.  [2]  Die groot klomp mense word gelok deur Jesus se wondertekens.  
‘n Wonderteken is ‘n merkwaardige daad van Jesus waarin die geloofsoog God teenwoordig 
en werksaam sien in Sy Seun se optrede op aarde om geloof te versterk wat tot die ewige 
lewe lei. [3]  Berg beteken moontlik net bergagtige gebied aan die noordoostelike kant van die 
See van Galilea.  [4]  Die paasfees het gewoonlik aan die einde van Maart of begin April geval.  
Waarskynlik het Jesus nie hierdie keer Jerusalem toe gegaan vir die fees nie.  By die volgende 
fees sou Hy sterf.  Die broodvermeerdering wat volg, illustreer vooruit al, simbolies, die 
betekenis van sy lewe en sterwe: Hy is naamlik die brood wat lewe gee (vgl 6:22-59).  [5-7]  
Toe Jesus die skare sien, neem Hy die inisiatief.  Hy vra spesifiek vir Philippus waar brood 
gekoop kan word, want hy was ‘n inwoner van die nabygeleë Betsaida (vgl 1:44).  Philippus 
slaag nie die toets nie, want in plaas van ‘n antwoord gee, skets  hy net die onmoontlikheid 
van die situasie (vgl Num 11:21).  Dit beklemtoon die betekenis van Jesus se wonder nog 
meer.  [8-9]  Johannes beskryf ook Andreas, broer van Simon Petrus, se bydrae.  Ook hy wys 
op die onmoontlikheid daarvan om só ‘n groot skare met die karige kospakkie van die seuntjie 
te voed.  Garsbrode (die arbeiders se stapelkos) was baie goedkoper as koringbrood en die 
twee vissies was eintlik net lekkernye om by die brood geëet te word om dit smaakliker te 
maak.  [10-11]  Vergelyk by Mark 6:39-41.  [12-13]  Johannes gee die rede aan waarom die 
stukke brood wat oor is, bymekaargemaak moet word.  Die uitdrukking sodat daar niks verlore 
gaan nie beklemtoon die kosbaarheid van die brood omdat Jesus dit gegee het.  Net die 
garsbrode word nou beklemtoon, want die gesprek gaan nou verder oor brood handel (vgl 
22v).   [14-15]  Die wonderteken wat Jesus gedoen het, rig die geloofsoog op God.  Hy is 
sigbaar in Jesus se optrede.   Die mense plaas Jesus se optrede dadelik in die raamwerk van 
die verwagte profeet soos Moses (vgl Deut 18:15-18), want in 31-32 lê dieselfde mense ‘n 
verband tussen die brood wat Jesus voorsien het en die manna wat Moses gegee het.  ‘n 
Profeet is altyd met wonders geassosieer.  In sommige Joodse kringe is verwag dat die ware 
Messias gedurende die paasfeestyd as koning sou kom.  Op grond van die wonderteken deur 
Jesus het die mense gemeen dat hier nou iemand Goddelik is wat hulle nasionalistiese 
strewes kon bevredig omdat Hy brood voorsien soos ‘n koning, en nou wou hulle Jesus koning 
maak.  Jesus onttrek Hom egter hoër op teen die heuwels omdat sy koninkryk nie van die 
aarde is nie (vgl Luk 4:5-8).  Sy kroning moet deur Golgota heen. 

6:16-21. Jesus loop op die see. 

Alhoewel Johannes nie die woord “wonderwerk” gebruik nie, beskryf hy in die volgende ses 
verse nog ‘n wonderteken, Jesus se vyfde.  Dit dien ‘n besondere doel as inleiding tot die 
gesprek oor die “brood wat lewe gee” wat die volgende dag sou volg (vgl 22-59).  Johannes 
se weergawe is die kortste en nie so volledig soos dié van Matteus en Markus nie (vgl by die 

ooreenkomstige plekke).  Die ander Evangelies plaas ook die klem sterker op die 
wonderelement in die gebeure,  byvoorbeeld dat Petrus op die water loop (Matt 14:29), dat 
Jesus dieselfde doen, en ook dat die wind gaan lê het toe Jesus in die skuit klim (Mark 6:51).  
Johannes se berig is geskryf vanuit die oogpunt van die dissipels wat op Jesus wag, terwyl 
die ander Evangelies geskryf is vanuit die perspektief van Jesus wat alleen op die strand is 
en die nood van die dissipels in die skuit raaksien.  Jesus toon sy Goddelikheid en benadruk 
dit deur te sê:  Dit is Ek.  Nog eens het Hy Homself as God bekend gemaak. 

6:22-40.  Die brood uit die hemel. 

Die dag ná die broodvermeerdering het die opgewonde skare gewonder waar Jesus kon 
wees, aangesien sy dissipels die vorige aand met net een skuitjie weggegaan het.  Jesus was 
nie by hulle in die boot nie.  Die skare is verwonderd oor hoe Jesus dan die see kon oorsteek.  
[23]  As gevolg van die storm is die visserskuitjies wat van Tiberias af kom teen die strand van 
Betsaida aangespoel.  Dit is naby die plek waar die broodvermeerdering plaasgevind het.   [24]  
Terwyl die vissersbote nou daar lê en die skare nie vir Jesus of sy dissipels daar sien nie, 
gebruik hulle die geleentheid om met dieselfde bote na die oorkant van die see, na Kapernaum 
toe, te vaar op soek na Jesus.  [25]  Hulle kry Hom daar en begroet Hom as Rabbi, nie as 
Goddelike koning nie.  Opvallend is dat hulle nie vra hóé Hy daar gekom het nie maar 
wanneer.  Die gesprek wat volg, het waarskynlik in verskillende stadia op verskillende plekke 
in die omgewing plaasgevind en is in die sinagoge afgesluit.  [26]  Jesus reageer nie op die 
vraag nie, maar kom dadelik by die kern van wat Hy wel wil sê: hulle dink materialisties.  Hulle 
het nie nagedink oor die geestelike betekenis van die wonderteken van die 
broodvermeerdering nie.  Hulle het nie die téken wat tot geloof moet lei, in die brood 
raakgesien nie, net die brood.  [27]  Hulle het aan Jesus gedink as die voorsiener van hulle 
fisieke behoeftes, in plaas daarvan om in Hom te glo as die Een wat die ewige lewe gee.  Die 
Seun van die mens gee lewe omdat die Vader Hom daartoe die mag verleen het.  Die Vader 
sanksioneer die optrede van Sy Seun deur sy seël op die Seun se werk te plaas. ‘n Seël is 
bewys van die eienaar se goedkeuring.  [28]  Deur die klem in hulle vraag te laat val op die 
doen, toon die mense dat hulle nog nie begryp dat die ewige lewe ‘n gáwe is nie.  [29]  Die 
Jode kon moontlik die onderhouding van die wet sien as die “voedsel” wat die ewige lewe 
bevat.  Wat God egter van die mens verlang, is om te glo in sy Seun.  Om te glo (98 keer in 
die Johannesevangelie) beteken volgens Johannes, om uit jouself te tree, Christus te aanvaar 
as die Seun van God om sodoende een met Hom te word; om jouself in die Seun van God te 
verloor en die ewige lewe te wen.  Volgehoue geloof is om in Christus te bly (12:46).  Die effek 
daarvan is die in-besit-wees van die ewige lewe.  30-40 moet verstaan word teen die 
agtergrond van ‘n Joodse verwagting dat, wanneer die Messias kom, Hy die mannawonder 
sal herhaal.  Jesus vestig egter hulle aandag op “die ware brood”, “die brood wat God gee” en 
“die brood wat lewe gee”.  [30-31]  Hierdie verse herinner aan Paulus se opmerking in 1Kor 
1:22.  “Die Jode vra wondertekens ...”  Volgens die rabbynse tradisie is dit van ‘n profeet 
verwag om ‘n teken te gee om sy optrede te waarmerk.  Alhoewel die Jode ‘n wonderteken 
(broodvermeerdering) gesien het, begryp hulle nie die werklike aard van geloof nie.  Daarom 
dink hulle aan hulle geskiedenis en haal Psalm 78:24 aan (vgl Neh 9:15; Eksod 16:14-15; Ps 
105:40).  Hulle sinspeling is op Moses wat die manna veertig jaar lank voorsien het.  [32-33]  
Jesus bring Moses se rol in perspektief.  Dis nie hy wat die manna voorsien het nie, maar God 
(vgl Eksod 16:15).  Verder, dit was nie ware brood uit die hemel uit nie, maar aardse brood.  
Die “ware brood” wat die Vader gee, is Hy wat uit die hemel kom en aan die wêreld die lewe 
gee.  Die manna in Moses se tyd was slegs fisies van aard teenoor die ware, geestelike brood 
wat God in die onderrig en bediening van Jesus gee sodat dit die mens in geloof kan voed om 

te kan lewe.  Die heil lê nie in die verlede nie, maar in die Goddelike hede by hulle – Jesus die 
brood wat lewe gee.  [34]  Net soos die vrou by die put (4:15) vra die Jode ook nou om altyd 
dié brood van God te kry.  Die wonder van die broodvermeerdering moet permanent word.  
[35]  Jesus klaar die misverstand op: die brood waarvan Hy praat, is nie soos die manna wat 
hulle optel en eet nie.  Dit is Hy self wat lewe gee.  Die uitdrukking Ek is, is ‘n bekende uiting 
van sy Goddelike selfbekendstelling in die Johannesevangelie.  Dit verduidelik Jesus se 
Persoon en bediening.  Jesus se uitnodiging is duidelik:  Die mens moet homself losruk uit sy 
bestaan van geestelike hongersnood en na Jesus toe kom (vgl 37, 44-45,65) om gevoed te 
word.  Ook die onversadigde dors word vir altyd geles deur in Hom te glo.  [36]  Die inleidende 
maar van 36 dui op die kontras met dit wat Jesus eintlik van hulle verwag het.  Hulle sien Hom 
en hoor Hom, maar wil nie hulle honger en dors versadig deur in Hom te glo nie.  [37]  Voordat 
iemand na Jesus toe kom, is dit nodig dat die Vader hom aan Jesus moet gee.  Dit beklemtoon 
die opperheerskappy van God.  Dit verduidelik ook waarom só baie van dié wat saam met 
Jesus loop, van die brood eet en Hom hoor en sien, nie ware navolgers word nie.  Hulle is nie 
van diegene wat deur God aan Jesus gegee word nie.  Daarmee saam egter, sal Jesus nooit 
iemand wat in die geloof na Hom toe kom, verwerp nie.  [38]  Sewe keer word in hierdie 
hoofstuk vermeld dat Jesus van die hemel af gekom het.  Die volmaakte eenheid tussen Vader 
en Seun is die onderliggende motivering vir Jesus se gehoorsaamheid aan die wil van sy 
Vader.  [39]  Wát die wil van die Vader is, word nader gekwalifiseer.  Hy sal naamlik nie een 
van diegene wat die Vader aan Hom gegee het, verlore laat gaan nie (vgl 17:12).  Hy sal ook 
diegene wat aan Hom behoort, op die laaste dag uit die dood laat opstaan (vgl 40,44,54; 5:25-
26).  [40]  Die verlossing wat Jesus bring, is nie tydelik nie maar sekuriteit vir die hede sowel 
as vir die toekoms.  Niemand sal hulle uit Jesus se hand ruk nie (10:28).  Die mens het ook 
verantwoordelikheid: hy moet in die Seun glo wanneer hy Hom ontmoet (sien).  Die ewige 
lewe is nie ‘n stuk mistiek nie, maar die werklikheid van geloofsgemeenskap met die Vader 
en die Seun wat selfs nie deur die dood beëindig kan word nie. 

6:41-59. Die Jode verstaan nie Jesus se woorde nie. 

By die Jode is daar weerstand en wanbegrip oor die appél in Jesus se onderrig omdat hulle 
sy agtergrond so goed ken:  Hy is immers sover hulle weet “die seun van Josef”.  Die breuk 
tussen die Christene en die Jode van die sinagoge, by die ontstaan van dié Evangelie, het 
moontlik ook ‘n interpreterende rol gespeel.  [41]  By die sinagoge in Kapernaum (vgl 59) gaan 
die gesprek voort.  Die besoekende Joodse godsdienstige leiers van Jerusalem is hoorbaar 
verontwaardig (hulle mor) dat Jesus daarop aanspraak maak dat Hy die brood is wat uit die 
hemel gekom het.  Die Jode redeneer oor die plek waarvandaan Jesus kom en systap die 
wesenlike vrae oor die ewige lewe.  [42]  Uit hulle eie persoonlike kennis probeer hulle Jesus 
se aanspraak weerlê:  Hy is mos die kind van Josef en Maria en kom nie uit die hemel nie, 
maar van die onbelangrike dorpie Nasaret in Galilea af. [43]  Jesus versoek die Joodse leiers 
om op te hou mor .  Hulle dink nog “van onder”.  Só sal hulle nie deurdring tot die Goddelike 
waarhede nie.  [44]  Hy herhaal 37 en beklemtoon dat niemand na Hom toe kan kom (tot 
bekering kom, volgens rabbynse tradisie) as die Vader hom nie trek nie.  Die onmoontlikheid 
daarvan om uit eie beweging te kom, ontvang klem (vgl 12:32).  As Jesus van die Vader praat, 
koppel Hy die Vader aan Homself, naamlik dat Hy deur die Vader gestuur is.  Op die laaste 
dag sal Jesus diegene wat na Hom toe gekom het deur sy Vader se hand, laat opstaan.  [45]  
Dieselfde gedagte word hier weer op ‘n ander wyse gestel.  Dit benadruk die Goddelike 
inisiatief.  Dit is ‘n vry aanhaling uit Jesaja 54:13 (vgl Jer 31:34), naamlik dat God self sy volk 
onderrig.  Jesus pas dit só toe dat diegene wat deur sy Vader geleer is, wat gehoorsaam is 
en luister, na Hom toe kom.  [46]  Dit moet egter nie tot die misverstand lei dat hulle wat God 

gehoor het, Hom ook gesien het nie.  Soos in 1:18 word dit weer gestel dat niemand God 
gesien het nie, behalwe Hy wat van God af kom.  Niemand anders deel in die innige eenheid 
van Vader en Seun nie, net Jesus.  [47]  Vir die derde keer in hierdie gesprek hoor ons:  Dit 
verseker Ek julle, wat dui op die gesag van Jesus se woorde.  Jesus bring die gesprek terug 
na die kernsaak, naamlik die ewige lewe.  [48]  Die Joodse leiers stuit teen sy Persoon.  
Volgens hulle tel Jesus se geskiedenis teen sy aansprake.  Jesus dring egter deur tot hulle 
geestelike bestemming:  Hy is die brood wat lewe gee.  Slegs deur te glo, kry ‘n mens hierdie 
lewe (vgl 14:5).  [49]  Dit was die skare wat met die argument van die manna in die woestyn 
gekom het.  [50]  Jesus kontrasteer die tydelike en verganklike manna en die beperkings 
daarvan (wie dit eet, sterf nog) met die brood wat uit die hemel kom en die verreikende gevolge 
dáárvan (nie sterwe nie).  Om te sterf het in 49 op die fisieke dood gedui en in 50 op die 
geestelike dood.  In sommige Joodse tradisies was manna die simbool van die Goddelike 
woord en onderrig.  Jesus as “die brood wat lewe gee”, is dan deur sy onderrig en optrede die 
beliggaming van die Goddelike openbaring.  Deur Jesus praat God met die mense, ja, voed 
Hy hulle.  Om die brood te eet, is beeldspraak.  Dit sê: ‘n mens aanvaar Jesus deur om in 
Hom te glo.  [53]  ‘n Gestry het toe onder die Joodse godsdienstige leiers ontstaan.  Wat Jesus 
sê klink na kannibalisme vir dié wat sy woorde letterlik interpreteer.  [53]  Jesus reageer met 
‘n gesaghebbende uitspraak (vgl 47) dat sy liggaam nie net geëet moet word nie, maar dat sy 
bloed ook “gedrink” moet word.  Dit sou die Jode éérs grief, want hulle is verbied om bloed te 
drink (Gen 9:4).  Die Hebreeuse idioom “liggaam en bloed” dui egter die hele mens aan.  Die 
bedoeling is dan dat die volledige Jesus – alles wat Hy is en wat Hy in sy kruisdood doen – 
deur geloof toegeëien moet word.  [54]  Die woorde herinner aan die nagmaal (Mark 14:22).  
Wie vir Jesus aanvaar (“eet en drink” in 54 is simbolies van “sien en glo” in 40), het ‘n ewige 
waarborg: ewige lewe en opstanding op die laaste dag.  [55]  Ware geestelike lewens 
onderhoud setel in Jesus alleen.  [56]  Die eet van die liggaam en die drink van die bloed, dit 
wil sê die toe-eiening van Jesus, dui op ‘n innige gemeenskap tussen Christus en die 
gelowige: dié bly in My en Ek in hom.  Die wedersydse “bly” beklemtoon dat die nuwe bestaan 
blywend is.  [57]  Jesus waarborg lewe, want die lewe van die Seun is ten nouste gebonde 
aan die lewende Vader wat Hom gestuur het.  Jesus se voedsel is om die wil van sy Vader te 
doen.  Net só is die gelowige vir sy lewe afhanklik gebonde aan die Seun en moet hy ook die 
Seun “eet” om te lewe.  [58]  Jesus vat saam: Die manna wat hulle voorouers geëet het, was 
verganklike voedsel wat geestelik nie opweeg teen die lewende brood wat uit die hemel kom 
en wat die ewige lewe gee, nie.  Let wel: om die brood te eet, is ‘n persoonlike oproep.  [59]  
Bogenoemde gesprek het by die sinagoge in Kapernaum plaasgevind. 

6:60-71. Ongeloof en geloof onder die dissipels van Jesus. 

Jesus se onderrig en optrede het baie mense gelok.  Hulle het Hom ook gevolg, maar toe die 
werklike eise van Jesus se oproepe tot hulle deurdring, en hulle getoets word, het baie van 
hulle omgedraai en teruggegaan huis toe.  [60]  Reaksie volg nou op die voorafgaande 
gesprek.  Sommige van hulle kon die eise van sy aanspraak nie aanvaar nie.  Dit was darem 
te erg.  [61]  Jesus het deur bonatuurlike Goddelike insig geweet dat sy volgelinge hieroor 
mor.  Vroeër het die vyandige Joodse godsdienstige leiers gemor; nou is dit sy eie mense.  Sy 
vraag aan hulle toon by implikasie dat Jesus weet wat in hulle broei.  [62]  En as Jesus se 
woorde hulle as gevolg van hulle wanbegrip afskrik, hoeveel te meer as hulle Hom sien opvaar 
na die hemel?  Daarenteen, is Jesus se hemelvaart vir die gelowige die triomf van sy 
oorwinning.  Seun van die mens is die titel waarmee Jesus Homself graag noem.  [63]  Jesus 
kontrasteer daarop die Heilige Gees wat iemand lewend maak met die natuurlike mens wat 
self niks kan doen nie.  Slegs iemand wie se begrip en insig deur die Heilige Gees gerig word, 

kan Jesus se woorde verstaan.  ‘n Natuurlike en menslike uitsig gebonde aan ‘n aardse uitkyk, 
kan dit nie begryp nie.  Jesus se belofte dat sy woorde aan die mens lewe gee, word deur die 
Heilige Gees verwerklik vir dié wat glo.  [64]  Maar daar is party wat nie in Jesus glo nie.  Die 
inleidende maar dui reeds op die kontras met dit wat eintlik verwag is, naamlik dat hulle wel 
sou glo.  Deur sy Goddelike insig het Jesus van die begin van die roeping van sy dissipels af 
geweet dat Judas Hom sou verraai.  [65]  Daarom herhaal Jesus die opmerking oor die 
voorbeskikking van God.  Die Vader gee genade aan mense om na Hom te kom.  Al sou 
sommige dus nie glo nie, gaan God se werk nog voort omdat dit Hy is wat dit bewerk dat 
mense in Jesus glo.  [66]  En as reaksie op hierdie woorde het baie van die wyer groep 
volgelinge van Jesus teruggegaan huis toe, nie net fisiek weg van die sinagoge af nie maar 
ook geestelik weg van Jesus af.  Hulle het ter wille van bevryding ‘n nasionalistiese messias 
kom soek, maar ‘n gestuurde Christus gevind wat lewe gee: wie se liggaam “geëet” en wie se 
bloed “gedrink” moet word deur in Hom te glo.  [67]  Van die skare het teleurgesteld 
teruggedraai; en nou is dit die beslissende oomblik vir die twaalf dissipels.  Die wyse waarop 
Jesus vra: Wil julle nie ook weggaan nie? skep die verwagting van ‘n negatiewe antwoord.  
[68]  Petrus tree op as mondstuk en praat namens die twaalf.  Sy antwoord toon insig.  Hy 
bely dat hulle ‘n leier en ‘n “tuiste” gevind het in Jesus.  Daar is niemand anders na wie toe 
hulle sou kon gaan nie, want iemand wat eers eenkeer Jesus se lewegewende woorde gehoor 
het, kan nêrens elders geestelik bevredig word nie.  [69]  Petrus beklemtoon die woorde en 
ons glo vas.  Die dissipels het beslissend besluit ten spyte van die ander se optrede.  Hulle 
glo vas en weet dat Jesus die Heilige van God is.  Dit bevestig dat hulle Jesus erken as die 
Christus, die Seun van God.  Om te “weet” beteken volgens Johannes nie bloot om feite kennis 
te hê nie, maar om in ‘n verhouding met iemand te staan en hom persoonlik te ervaar.  [70-
71]  Jesus lewer nie kommentaar op Petrus se belydenis namens die twaalf nie.  Hy vestig 
net die aandag vlymskerp daarop dat ongeloof ook ‘n tuiste gevind het onder die twaalf en wel 
in die persoon van Judas.  Jesus het self die twaalf uitgekies (13:18; 15:16; Matt 10:1; Luk 
6:13).  Volgens Johannes was Judas die instrument van die duiwel (vgl 13:2, 27) en sou hy 
Jesus volgens beskikking verraai, ten spyte daarvan dat hy een van die twaalf was.  Selfs die 
binnekring was hoogs kwetsbaar.   

 


